
Fè egzamen pou detekte kansè nan gwo trip!

Kansè kolorektal, ki rele kansè nan gwo trip tou, se youn nan 
prensipal kòz ki fè moun mouri kansè ak nan Vil New York. Tès 
depistaj regilye a kapab ede prevni kalite kansè sa a oswa detekte li 
pi bonè lè li pi fasil pou trete. 

Ka kansè nan gwo trip yo ogmante kay moun ki gen mwens pase 
50 lane yo. Depatman Sante ak Ijyèn Mantal Vil New York rekòmande 
moun yo fè tès depistaj apati laj 45 lane. Si ou gen ant 45 ak 49 lane, 
pale ak pwofesyonèl swen sante ou sou risk kansè nan gwo trip ou 
a ak konpayi asirans ou an sou pwoteksyon asirans ou genyen an 
anvan ou planifye yon tès depistaj. 

Li pi bon pou konnen risk ou genyen yo pi bonè olye se nan pita. 
Lè ou gen yon faktè risk, sa pa fòseman vle di ou pral devlope kansè 
nan gwo trip. Epi, lè ou pa gen faktè risk, sa pa vle di ou p ap gen 
maladi a. Pale sou risk pèsonèl ou genyen an avèk pwofesyonèl 
swen sante w la pou n detèmine a ki laj epi chak ki lè ou ta dwe fè 
tès depistaj. Ou ka oblije fè yon tès depistaj pi bonè oswa fè yon tès 
depistaj pi souvan si ou gen divès faktè risk, tankou yon fanmi pwòch 
ki gen kansè nan gwo trip. 

Genyen diferan tès depistaj kansè nan gwo trip. Tès nan poupou yo 
kapab detekte san oswa ADN, ki kapab se yon siy kansè nan gwo 
trip, nan yon echantiyon poupou (watè). Opsyon tès depistaj yo  
gen ladan: 

•   Yon tès iminochimik nan poupou (fecal immunochemical test, 
FIT), ki detekte san. Yo rekòmande yon FIT chak ane. 

•   Yon tès san ki nan poupou moun pa ka wè ak je ki fèt ak gayak 
ki sansib anpil (High-sensitivity guaiac-based fecal occult blood 
test, HSgFOBT), ki detekte san. Yo rekòmande yon HSgFOBT 
chak ane. 

•   Yon tès ADN nan poupou ki gen plizyè sib (FIT-DNA), ki detekte 
san ak chanjman ki fèt nan jèn (ADN) ki ta ka soti nan kansè. 
Yo rekòmande yon FIT-DNA yon fwa chak twa (3) lane.



•   Yon kolonoskopi. Se yon egzamen vizyèl ki fèt ak yon kamera 
espesyal ki pèmèt pwofesyonèl swen sante a gade gwo trip ou 
dirèkteman epi, pandan menm egzamen an, pou li retire nenpòt 
polip li jwenn. Ou fè yon kolonoskopi yon fwa chak 10 lane oswa 
pafwa pi souvan, selon risk pèsonèl ou genyen ak sa egzamen 
an revele. Apre ou fin fè yon tès poupou ki pozitif, ou dwe fè yon 
kolonoskopi. 

Pou jwenn plis enfòmasyon, ale sou sitwèb nyc.gov/health epi 
chèche “colon cancer” (kansè nan gwo trip). Depi ou sou paj wèb 
Kansè nan Gwo Trip nou an, klike sou “Watch: Colonoscopy Prep: 
What to Expect” (Gade: Preparasyon pou Kolonoskopi: Sa pou Atann)  
pou yon videyo detaye sou fason pou w prepare ou pou fè yon 
kolonoskopi. Ou kapab gade videyo a tou sou YouTube.com.

Pale ak pwofesyonèl swen sante ou ak fanmi ou.

Yo te kreye woman ilistre sa a pou ede ou kòmanse chita pale a avèk 
pwofesyonèl swen sante ou an ak fanmi ou sou opsyon tès depistaj 
ki genyen pou fè prevansyon kansè nan gwo trip la. Mark ap ede tèt 
li ak fanmi li yo prevni kansè nan gwo trip la. Ou kapab ede tèt ou ak 
fanmi ou tou. Pandan ou ap li istwa fanmi sa a, ou pral aprann:

•   Fason pou w pale sou tès depistaj ak prevansyon kansè nan gwo 
trip avèk pwofesyonèl swen sante w la

•  Kisa pou atann pou tès nan poupou yo ak yon kolonoskopi 

Pale sou risk pèsonèl ou genyen, metòd depistaj ak chak ki lè pou 
w fè tès depistaj la avèk pwofesyonèl swen sante w la ak fanmi ou.

Konnen sentòm kansè nan gwo trip ou ka genyen yo.

San nan poupou ou se youn nan siy ou ka genyen ki di ou gen kansè 
nan gwo trip. Kansè nan gwo trip la kapab lakòz vant fè mal oswa 
doulè nan twou dèyè ki refize disparèt, oswa konstipasyon oswa 
dyare ki pa amelyore. Lè ou pèdi pwa san ou pa vle se yon lòt siy ou 
ka genyen. Lòt pwoblèm sante ki pa gen pou wè ak kansè nan gwo 
trip kapab lakòz sentòm sa yo tou, men li enpòtan anpil pou al wè 
yon pwofesyonèl swen sante si ou gen sentòm sa yo.

http://nyc.gov/health
https://www.youtube.com/watch?v=np7g1Xn4lPg


Bonjou Mark! 
Kijan ou ye?

Mwen anfòm! 
Mwen fenk sot 

fete 47yèm 
anivèsè mwen.

NAN KLINIK PWOFESYONÈL SWEN 
SANTE A



Men mwen sonje 
eksperyans 

kolonoskopi madanm 
mwen Sandra te fè.

Oh, anbyen bòn 
fèt! Èske ou fè tès 
depistaj kansè nan 
gwo trip deja?

Non.



Bon, lè a rive pou w fè 
egzamen an wi. Tès depistaj 

kansè nan gwo trip la detekte 
kansè nan gwo trip oswa nan 
twou dèyè, ak polip ki kapab 

Lakòz kansè.
Lè ou retire polip sa 
yo, sa kapab prevni 
kansè a toutbonvre!

yon kolonoskopi se youn nan
metòd depistaj yo. Li gade 

dirèkteman gwo trip la ak dènye 
bout gwo trip la, epi li ede retire 

polip ak nenpòt lòt bagay ki 
kapab tounen kansè.

Dakò.
Donk, èske nou 
ta dwe pwograme 
yon kolonoskopi 

byen vit?



Ou kapab voye 
poupou a nan 
kourye lapòs?

Yon lòt opsyon se yon
tès nan poupou ki rele FIT.  

Ou voye yon ti echantiyon poupou 
watè nan kourye lapòs depi 
lakay ou. Apresa, laboratwa 
a teste li pou detekte san ki 

kapab se yon siy kansè. 

Mwen konprann. Ki lòt 
metòd depistaj oswa tès 

mwen kapab fè?



Ou kapab!
Tès nan poupou yo  

kapab se yon gwo opsyon 
pou moun ki gen risk 
mwayen pou gen kansè  

nan gwo trip. 

Kolonoskopi a mande plis 
preparasyon ak anestezi. 
Men, pifò moun pa oblije 

fè li souvan menm jan. Nou 
kapab retire polip yo tou 
pandan kolonoskopi a. 

Ki tès ki pi 
bon?

Sa depann. Toude
efikas pou detekte kansè 
epi yo pwouve yo ka sove 
lavi moun. Tès FIT la pi 

fasil pou fèt, men ou pral 
oblije fè li chak ane. 

https://www1.nyc.gov/assets/doh/downloads/pdf/cancer/colonoscopy-fact-sheet.pdf
https://www1.nyc.gov/assets/doh/downloads/pdf/cancer/fit-fact-sheet.pdf


*Pifò plan asirans yo, ki gen ladan Medicaid ak Medicare, peye tès 
depistaj kansè nan gwo trip pou moun apati laj 50 lane. Si ou genyen 
ant 45 ak 49 lane, asirans pou tès depistaj la varye. Pale ak pwofesyonèl 
swen sante w la sou risk ou genyen pou w gen kansè nan gwo trip epi 
pale ak konpayi asirans ou an sou pwoteksyon asirans ou an anvan ou fè 
tès depistaj ou a. 

Mwen konnen Sandra te 
oblije fè yon rejim ak pran 

yon medikaman espesyal 
alavèy kolonoskopi li an. 
Mwen pa konnen si mwen 
pare pou sa deja. Èske 
mwen kapab fè tès FIT  

la anvan?

Èske asirans 
mwen an ap 

peye nenpòt nan 
tès sa yo?

Prèske tout plan 
asirans yo

peye toude tès nan 
poupou yo ak yon 

kolonoskopi.* 



Trè byen. M ap mande 
enfimye a ba ou yon tès 
FIT pou w ale lakay ou. 
Enfimye a ap eksplike ou 

fason pou itilize li. 

Ou kapab! Ban m poze ou kèk 
kesyon: Èske ou gen nenpòt fanmi 
pwòch ki gen kansè nan gwo trip 
oswa polip, oswa maladi jenetik 

tankou sendwòm Lynch? 

Dènyeman, èske ou te 
pèdi pwa san ou pa t vle, 
oswa gen doulè, san oswa 

chanjman nan poupou 
ou tankou dyare oswa 

konstipasyon? Mwen pa 
sonje sa.

Non.



Men tès FIT ou an. Li trè fasil pou 
fè. Tout sa ou gen pou fè se itilize 
ti baton sa a pou pran yon tikal 

poupou, mete li sou pati ki gen etikèt 
nan kat tès la, epi kachte li epi voye 
li nan kourye lapòs. Ou pral fè tès 

sa a yon fwa chak ane. 

Bonjou Mark. 
Mwen kontan 
rekonèt ou! 

Èske ou gen 
kesyon?

Mwen kwè m 
konprann wi. 

Mèsi!



Ou ka resevwa yon kit tès nan 
poupou ki sanble diferan. Tanpri 
suiv enstriksyon pwofesyonèl swen 
sante w la. 

PITA NAN JOUNEN 
SA A



Oh, bonjou Andrew! 
Mwen te sou wout pou 
mwen al voye tès FIT 
la nan kourye lapòs. 

Tann mwen, papa — yon tès 
depistaj FIT pou detekte 

kansè nan gwo trip? mwen fyè 
de ou anpil paske ou ap panse 

pou sante ou. 

Bonjou Doktè Clark.

Tann mwen, tès FIT 
mwen an pa nòmal?

TWAZYÈM 
ANE



Mwen toujou gen gwo 
kè sote wi. Mwen ta 
dwe pale ak Sandra 

sou eksperyans 
kolonoskopi li an — 
petèt sa ta ka ede. 

Eseye pa twò enkyete, Mark. Yon 
rezilta tès FIT ki pa nòmal pa 

fòseman vle di ou gen kansè nan 
gwo trip. Men, ou pral oblije fè yon 

kolonoskopi jis pou n asire nou.

Dakò. Ann fè li.



Ou dwe fè yon rejim 
likid ki klè alavèy, 

pa vre?

Wi, epi pa bliye
pou fin bwè tout likid 

espesyal doktè a preskri ou 
pou prepare trip la, epi suiv 
enstriksyon yo kòmsadwa. 

Fòk gwo trip ou
pwòp yon fason pou doktè 
a kapab wè tout bagay. Epi 
natirèlman, mwen ap mennen 
ou lakay apre kolonoskopi a. 

Mèsi paske ou 
toujou ban  
mwen sipò. 

yon kolonoskopi pa
yon move bagay jan w panse 
a. Men, li enpòtan pou w 

prepare trip la. 



Hm, li pa gen 
move gou non. 

LAVÈY KOLONOSKOPI MARK LA



Onètman,
Mwen pa menm sonje pati 
kolonoskopi a, se sèlman 
preparasyon an. Ou p ap 

gen pwoblèm. 

Ou anfòm?

Mwen jis yon 
tijan enkyete. 
Èske mwen ap 

santi m malalèz?

JOU KOLONOSKOPI A



Bonjou Mark! Mwen 
kontan ou rive. Èske ou 
pare pou fè kolonoskopi 

w la?

Wi. Yè, mwen te bwè
likid klè sèlman. Mwen te 
fin bwè tout likid ki pou 
prepare trip la epi mwen 
pa manje anyen jodi a. 

Doktè a fouye
yon ti tib ki mezire anviwon 
yon demi pous dyamèt nan 
dènye bout gwo trip la. 
Tib la gen yon limyè ak 
yon kamera nan pwent li. 
Li pa ta dwe fè ou mal.

Trè byen! Sa
ta dwe pèmèt doktè 
a wè gwo trip ou ak 
dènye bout gwo trip 

ou byen klè.



Mwen kontan anpil paske 
Mark ap jere sante li!

Mèsi. Mwen kwè 
mwen pare pou 
mwen antre 
kounye a. 

Trè byen. Ann 
ale nan sal 

entèvansyon an.



Mwen tande ou fè 
yon bon travay nan 

preparasyon trip la. Nou 
ta dwe wè gwo trip ou 
pwòp la a talè konsa. 

M pral ba ou yon 
medikaman pou ka 
detann ou. Li pral 

fè ou gen anvi dòmi. 
Èske ou pare pou 
entèvansyon an?

Mwen pare. 



O, mèsi bondye. Èske sa 
vle di mwen fini nèt ak 
zafè tès depistaj la?

Gade yon soulajman.
Ki lòt bagay mwen 
kapab fè pou mwen 

diminye risk pou m gen 
kansè nan gwo trip?

Li enpòtan pou w
kontinye fè tès depistaj la paske 
kansè a kapab toujou devlope pi 
devan. Risk ou ogmante ofiyamezi 

ou ap pran laj. Nou ap remete ou 
sou yon kalandriye tès depistaj  

ki regilye.

APRE TÈS DEPISTAJ LA

Bonjou Mark.  
Mwen gen bon nouvèl 
pou ou! Nou pa jwenn 
anyen ki pa nòmal nan 

gwo trip ou. 



Vyann transfòme yo se 
vyann ki deja kwit yo, 
bekonn ak òt dòg,  

pa vre?

Se sa.

Moun ki manje mwens vyann 
transfòme yo gen mwens risk 
pou yo gen kansè nan gwo 
trip. Ta sanble tou lè ou fè 
aktivite fizik, sa diminye risk 

ou tou. 

Fè chwa ki bon pou lasante.
Selon rechèch yo, ta sanble 
gen kèk konpòtman ki lye ak 
diminisyon risk pou gen kansè 

nan gwo trip la. Nou pa toujou 
konnen rezon ki fè kèk moun gen 
kansè epi kèk moun pa genyen li.



E zafè bwè 
alkòl ak 
fimen an?

Oke, Doktè. 
Mwen pral eseye. 

Mèsi.

Bwè plis pase de (2) bwason
pa jou gen yon lyen ak kansè nan 
gwo trip. Fimen an tou. Kidonk, 

bese kantite alkòl ou bwè ak chak 
ki lè ou bwè li, epi pa fimen.

An jeneral,
chwa ki bon pou lasante 
ou fè pandan tout lavi ou 
ka diminye risk pou w gen 

kansè nan gwo trip.



Kijan?

Mwen jis bezwen suiv 
ritm tès depistaj la epi 
suiv yon mòdvi ki bon 
pou lasante pou mwen 
diminye risk pou mwen 
gen kansè nan gwo 

trip la. 



Doktè mwen sijere pou mwen 
manje pi byen epi manje mwens 

vyann ki transfòme. Mwen ta dwe 
fè aktivite fizik, bwè mwens alkòl 
epi pa fimen. Li enpòtan tou pou 
mwen fè pwochen tès depistaj 

mwen an atan.

Ou se pi 
bon an!

Nou pral adopte chanjman 
sa yo ansanm! Mark, ou 

p ap poukont ou.



PITA NAN SWARE SA A, NAN 
RESTORAN AVÈK FANMI AN

Ou ta renmen 
bwè yon ti diven, 

mesye?

Non, mèsi.

Tann mwen, ou pa 
bwè diven, Mark? 

Li te negatif, men doktè 
mwen te ban mwen kèk 
konsèy pou mwen viv  

an sante.

Non. Dènyeman, 
mwen te fè yon tès 
depistaj kansè nan 

gwo trip. 



Antanke frè ou, sante ou
enpòtan pou mwen anpil. Nou 

toude ta dwe kòmanse pale sou 
tès depistaj kansè nan gwo trip 

avèk doktè nou. 

Piske nou tout gen 
prèske menm laj, pi bonè 

se granmaten.

Ki tès depistaj 
ou te fè?

Mwen te fè tès
nan poupou a pandan twa (3) 
lane. Li te rapid epi fasil. Ane 
sa a rezilta mwen an pa t 

nòmal, kidonk mwen te fè yon 
kolonoskopi pou fè suivi. 

E konsèy doktè a bay 
pou viv an sante a? 



Kòmanse ak yon rejim 
ki bon pou

lasante epi fè aktivite 
fizik regilye. Limite 

kantite alkòl ou bwè, 
epi pa fimen.

Sa ki pi enpòtan 
an se fè tès 
depistaj la.

Mwen pa vle gen 
kansè! Mwen pral 
eseye kite fimen.



Andrew, pa bliye fè yon 
tès depistaj kansè nan 
gwo trip lè pwofesyonèl 

swen sante w la 
rekòmande li.

M ap fè sa, 
Papa.

Ann kanpe pi devan
pou nou fè yon  

ti poze.

Wi!

Ey LilY. 
Èske ou vle 
yon ti goute?





Mèsi paske ou fè 
egzèsis avèk mwen, 

Andrew. Mwen kontan 
ou ap jere sante ou. 

Mèsi paske ou 
ankouraje mwen fè tès 
depistaj. Ansanm, nou 
ap diminye risk pou 
nou gen kansè nan 

gwo trip!



VERITE SOU RISK POU GEN KANSÈ NAN GWO TRIP 

Men faktè risk pou gen kansè nan gwo trip:

•   Lè ou ap pran laj — anviwon 90% nan ka yo rive kay moun ki gen 
50 lane ak plis yo* 

•   Lè ou menm oswa yon moun nan fanmi ou te gen kansè nan gwo 
trip oswa polip adenomatez 

•   Lè ou gen yon sendwòm ki ereditè tankou sendwòm Lynch oswa 
polip adenomatez familyal (familial adenomatous polyp, FAP)

Kansè nan gwo trip la afekte kominote moun nwa yo yon fason ki 
demezire: risk ak pousantaj kansè nan gwo trip la pi wo kay Ameriken 
Nwa yo. Rezon yo konplèks men yo gen ladan diferans nan faktè risk 
yo ansanm avèk enpak inegalite nan zafè lasante akòz rasis estriktirèl 
tankou mwens aksè nan swen sante (tès depistaj, tretman, elatriye).  

Chanjman mòdvi sa yo kapab diminye risk ou:

•  Diminye pwa ou si ou twò gwo oswa si ou obèz 

•   Ogmante aktivite fizik ou nan chita mwens ak fè plis mouvman

•  Manje mwens vyann ki transfòme ak plis fwi ak legim

•  Bwè mwens bwason ki gen alkòl

•   Pa fimen. Pou w jwenn èd pou kite fimen, rele nan 866-697-8487.

Pale ak pwofesyonèl swen sante w la kounye a sou risk ou genyen yo 
ak tès depistaj ou a.

*Depatman Sante ak Ijyèn Mantal Vil New York rekòmande moun yo fè tès 
depistaj kansè nan gwo trip apati laj 45 lane, piske ka kansè nan gwo trip yo 
ap ogmante kay moun ki gen mwens pase 50 lane yo. Si ou gen ant 45 ak 
49 lane, pale ak pwofesyonèl swen sante w la sou risk pou w gen kansè nan 
gwo trip ak konpayi asirans ou an sou pwoteksyon asirans ou genyen an 
anvan ou fè tès depistaj ou a.

